	


· KOME  JE   NAMIJENJEN OVAJ VODIČ ? 

Ovaj  je  vodič  namijenjen građanima, poduzetnicima, tvrtkama, obrtnicima i drugim osobama  koje kao stranke sudjeluju  u  izvršnom postupku. 
 
· ŠTA  JE IZVRŠNI  POSTUPAK ? 

To je postupak  koji  provode općinski  sudovi  radi  prisilnog   namirenja  potraživanja  tražitelj izvršenja na  imovini  izvršenika  prema odredbama  Zakona o izvršnom postupku Federacije BiH.

· KO SU STRANKE U IZVRŠNOM POSTUPKU ?

[bookmark: _GoBack]Kada imate utvrđeno potraživanje prem nekom licu (fizičkom ili pravnom), a suprotna strana ne ispunjava dobrovoljno svoju obavezu, možete pokrenuti izvršni postupak protiv tog lica kako bi obaveza bila prinudno izvršena i u izvršnom postupku vi ste tražitelj izvršenja.
Ukoliko postoji utvrđena obaveza protiv vas na neko činjenje, nečinjenje ili trpljenje, ili imate neisplaćena dugovanja (npr. prema komunalnom preduzeću), možete očekivati da, po isteku roka za dobrovoljno ispunjenje obaveze, druga strana pokrene postupak izvršenja protiv Vas u izvršnom postupku vi ste izvršenik.
Ukoliko niste ni tražitelj izvrenja ni izvršnik, a izvršenje se sprovodi na Vašoj imovini ili dira u neko Vaše pravo – u izvršnom postupku vi ste treće lice.

· KAKO  SE  I  GDJE  POSTUPAK  POKREĆE ? 

Postupak izvršenja tražitelj izvršenja pokreće podnošenjem  prijedloga za izvršenja općinskom   sudu. Mjesna nadležnost sudova određuje se odredbama ovog zakona u zavisnosti od sredstva i predmeta izvršenja. 

· NA OSNOVU ČEGA SE POKREĆE IZVRŠNI POSTUPAK ?

Postupak izvršenja tražitelj izvršenja može pokrenuti ako posjeduje neko potraživanje prema izvršeniku utvrđeno izvršnom ili vjerodostojnom ispravom.
Prema Zakonu o izvršnom postupku izvršne isprave su izvršne odluke sudova i izvršno sudsko poravnanje: izvršna odluka donesena u upravnom postupku i poravnanje u upravnom postupku ako glasi na ispunjenje novčane obaveze, ukoliko zakonom nije drukčije određeno, izvršna notarska isprava i druge isprave koje su zakonom određene kao izvršne isprave, dok su vjerodostojne isprave mjenica i ček s protestom i povratnim računom ako su potrebni za zasnivanje potraživanja i računi ili izvodi iz poslovnih knjiga za cijenu komunalnih usluga isporuke vode, toplotne energije i odvoz smeća.








· ŠTA JE TO PRIJEDLOG ZA IZVRŠENJE ?

Prijedlog za izvršenje je podnesak koji mora da sadrži određene elemente da bi ga sud usvojio i kako bi organ koji vodi izvršenje mogao da ga sprovede po uputstvima koje ste naveli u prijedlogu.

· ŠTA PRIJEDLOG ZA IZVRŠENJE MORA DA SADRŽI DA BI SUD PO ISTOM MOGAO DA POSTUPA ?

Prijedlog za izvršenje mora sadržavati:
· Oznake stranaka odnosno naziv tražioca izvršenja i izvršenika koji moraju biti isti kao i stranke u izvršnoj odnosno vjerodostojnoj ispravi,
· Navedenu izvršnu ili vjerodostojnu ispravu na osnovu koje se traži izvršenje,
· potraživanje čije se ostvarenje traži,
· sredstvo kojim izvršenje treba provesti, 
· predmet izvršenja ako je poznat 
· i druge podatke koji su potrebni za provođenje izvršenja

Primjer: 

	OPĆINSKI SUD U MOSTARA
UL. Maršala Tita 94
88 000 Mostar
 
	Naziv  nadležnog suda

	Tražitelj izvršenja: A. A. iz Mostara, ul. ________________, 
	Označavanje  

	IZVRŠENIK: M. M. iz Mostara, ul. __________________, 
	stranaka

	PREDLOG ZA IZVRŠENJE  na osnovu izvršne/vjerodostojne isprave
	Naziv  
podneska

	Radi: naplate novčanog potraživanja 
Vrijednost: 100.000,00 dinara 

	Podaci uz prijedlog

	Općinki sud u Mostaru u pravnosnažnoj i izvršnoj presudi broj __________________ od __.__.____. Godine OBAVEZUJE M. M., sada izvršenik, da A. A., ovde tražitelju izvršenja, nadoknadi troškove parničnog postupka u iznosu od 3.500,00 KM u roku od 15 dana od dana prijema pisanog prepisa presude.
	Obaveza iz izvršne ili vjerodostojne isprave (traženje na davanje, činjenje ili trpljenje)

	Dokaz:  Općinskog suda u Mostaru br. XXX/2017 od XX.XX.XXXX. godine.
Napomena:  Ako se prijedlog za izvršenje podnosi sudu koji nije odlučivao u prvom stepenu, uz prijedlog se podnosi izvršna isprava u originalu ili ovjerenom prijepisu na kojoj je potvrda o izvršnosti. Vjerodostojna isprava se podnosi u orginalu ili ovjerenom prijepisu.
	Predloženi dokaz

	Izvršenik nije dobrovoljno ispunio svoju obavezu po dospelosti. 
	Navodi  prijedloga 



	Tražitelj izvršenja, na osnovu Zakona o izvršnom postupku FBiH i dostavljenih dokaza, predlaže da sud donese
RJEŠENJE O IZVRŠENJU na osnovu izvršne/vjerodostojne isprave
ODREĐUJE SE izvršenje radi namirenja novčanog potraživanja iz pravnosnažne i izvršne presude  Općinskog suda u Mostaru br. XXX/2017 od XX.XX.XXXX. godine, i to prinudne naplate troškova, parničnih troškova u iznosu od 3.500,00 KM, te troškova izvršnog postupka po određenju suda.

	PRIJEDLOG

	Izvršenje će se sprovesti na pokretnoj imovini izvršenika i to popisom, procjenom i prodajom izvršenikovih pokretnih stvari
	Predmet i  sredstvo  izvršenja

	Te prenosom dobivenih novčanih sredstava na račun tražitelja izvršenja  broj: XXXXXXXXXXXXXXX-XX kod _________ banke u visini dovoljnoj za namirenje potraživanja. 
	Obavezni podaci

	
	

	U Mostaru,  
dana _________ godine.
	Mjesto i datum

	Tražitelj izvršenja:
___________________
 (potpis)
	Svojeručni potpis




· ŠTA UKOLIKO TRAŽITELJ IZVRŠENJA I IZVRŠENIK NISU STRANKE IZ POSTUPKA IZ KOJEG POTIČE IZVRŠNA ISPRAVA ?

Izvršenje se može odrediti i na prijedlog i u korist lica koje u izvršnoj ispravi nije označeno kao tražitelj izvršenja ako ono javnom ili ovjerenom privatnom ispravom dokaže da je potraživanje na njega preneseno ili da je na njega na drugi način prešlo. Ako tražitelj izvršenja ne može na navedeni način dokazati da je potraživanje na njega prešlo, stranke ta svoja prava, mogu dokazivati samo u parničnom postupku.
Ako se ipak izvršenje određuje protiv trećeg lica koje u izvršnoj ispravi nije označeno kao izvršenik, tražitelj izvršenja mora javnom ili prema zakonu ovjerenom privatnom ispravom dokazati da je to lice na zakonit način preuzelo dug iz izvršne isprave ili je taj dug prema zakonu obavezno da izmiri. Ukoliko u postupku izvršenja treće lice ospori svoju obavezu na ispunjenje, stranke prije izvršenja to pitanje moraju razriješiti u parničnom postupku.

· NA KOJI NAČIN TRAŽITELJ IZVRŠENJA MOŽE DOĆI DO PODATAKA O IMOVINI IZVRŠENIKA ?

Ukoliko tražitelj izvršenja u vrijeme podnošenja prijedloga za izvršenje nema podataka o imovini izvršenika, a izvršni prijedlog podnosi na osnovu izvršne isprave, može u prijedlogu za izvršenje zahtijevati da sud prije donošenja rješenja o izvršenju zatraži od samog izvršenika i od drugih u zahtjevu određenih fizičkih i pravnih lica, odnosno upravnih i drugih organa i organizacija da sudu dostave podatke o imovini izvršenika, ako tražitelj izvršenja učini vjerovatnim da bi ova lica mogla imati ove podatke

· KOLIKO PRIMJERAKA PRIJEDLOGA PREDAJEM SUDU ?

Prijedlog se podnosi u onolikom broju primjeraka koliko je stranaka u postupku, uz po jedan primjerak za sud i izvršenikovog dužnika.
· DA LI PLAĆAM SUDSKU TAKSU PRILIKOM PODNOŠENJA PRIJEDLOGA ZA IZVRŠENJE ? 

Sudska taksa se plaća nakon podnošenja prijedloga za izvršenje po pozivu (rješenju) suda u skladu sa Zakonom o sudskim taksama s tarifom Hercegovačko – neretvanskog kantona.
· UKOLIKO DOBIJETE POŠTU SA SUDA, DA LI JE PREUZETI ILI NE?

Ukoliko je na Vašu adresu pristigla koverta od suda ili javnog izvršitelja – preuzmite je. Izbjegavanjem prijema pošte sa suda samo usporavate ali ne i dovodite do prekida ili obustave postupka. Ukoliko sud utvrdi da se dostava vrši na Vašu poslednju prijavljenu adresu kod Agencije IDEEA, a dostava se vraća sa napomenom „obaviješten nije preuzeo“ te ukoliko dostavljač utvrdi da boravite na datoj adresi ili da ste odselili, dostava će se izvršiti preko oglasne ploče suda. Na taj način dovodite sebe u situaciju da ne možete reagovati na vrijeme i uložiti pravne lijekove na odluke suda.
· KOJI SU TO PRAVNI LIJEKOVI U IZVRŠNOM POSTUPKU ?

Redovni pravni lijekovi u izvršnom postupku su prigovor i žalba, osim ako ovim zakonom nisu isključeni. Na rješenja doneseno u prvom stepenu može se izjaviti prigovor ( a žalba kad je to ZIP-om određeno) Prigovor se izjavljuje sudu koji je donio rješenje u roku od osam dana od dana dostavljanja. O prigovoru odlučuje sud koji je donio rješenje. Protiv rješenja donesenog po prigovoru može se izjaviti žalba u roku od osam dana od dana dostave rješenja. O žalbi odlučuje sud drugog stepena. Protiv zaključka nije dozvoljen pravni lijek.

· DA LI PRIGOVOR I ŽALBA ZAUSTAVLJAJU TOK IZVRŠNI POSTUPAK ?

Prigovor i žalba ne zaustavljaju tok izvršnog postupka, ali se namirenje tražitelja izvršenja odlaže do donošenja odluke prvostepenog suda po prigovoru. 

· DA LI U IZVRŠNOM POSTUPKU IMAJU VANREDNI PRAVNI LIJEKOVI ?

Protiv pravosnažnog rješenja donesenog u postupku izvršenja nije dozvoljeno ulaganje vanrednih pravnih lijekova. Povrat u prijašnje stanje dozvoljen je samo zbog propuštanja roka za prigovor i žalbu na izvršno rješenje o izvršenju.

· DA LI IZVRŠENIK NAKON POKRETANJA IZVRŠNOG POSTUPKA MOŽE DOBROVOLJNO IZVRŠITI SVOJU OBAVEZU ?

Izvršenik u svako doba može izvršiti obavezu prema tražitelju izvršenja, s tim da se obaveza iz izvršne/vjerodostojne isprave uvećava za troškove izvršnog postupka. Nakon ispunjenja obaveze izvršenik o tome obavještava sud, kako bi sud mogao postupiti u skladu sa odredbama ZIP-a i donijeti zaključak o okončanju izvršnog postupka ukoliko tražitelj izvršenja potvrdi da je namiren u cijelosti.

· DA LI SE IZVRŠNI POSTUPAK MOŽE ODLOŽITI KAKO BI SE OBAVEZA ISPUNILA U DODATNOM ROKU?

Izvršni postupak se može odložiti isključivo na prijedlog tražitelja izvršenja i na period na koji to predloži tražitelj izvršenja. Postupak koji je odložen može se nastaviti i prije nego istekne vrijeme na koje je odložen, na prijedlog tražitelja izvršenja. Stranke u izvršnom postupku mogu i nakon što je izvršenje određeno, dogovoriti izvršenje dužne radnje kako je to njima u interesu i u svrhu provođenja izvršenja. 

· KADA DOLAZI DO OBUSTAVE POSTUPKA ?

Zakonom o izvršnom postupku određeno je da će se izvršenje obustaviti po službenoj dužnosti, ako je izvršna isprava pravosnažna ukinuta, preinačena, poništena, stavljena van snage ili je na drugi način određeno da je bez djelovanja, odnosno ako potvrda o izvršnosti bude pravosnažno ukinuta. Izvršenje će se obustaviti po službenoj dužnosti i kada, u skladu s odredbama koje uređuju obligacione odnose, treće lice ispuni obavezu prema tražitelju izvršenja umjesto izvršeniku. Izvršenje će se obustaviti kada izvršenje postane nemoguće ili se iz drugih razloga ne može provesti.

· ŠTA SE DEŠAVA KADA IZVRŠENJE POSTANE NEMOGUĆE NA ODREĐENOM PREDMETU I SREDSTVU IZVRŠENJA ?

Ukoliko se izvršno rješenje o izvršenju na određenom predmetu ili sredstvu ne može provesti, tražitelj izvršenja može radi namirenja istog potraživanja predložiti novo sredstvo ili predmet izvršenja o čemu će sud odlučiti rješenjem. Sud će prije nego obustavi izvršenje, pozvati tražitelja izvršenja da podnese prijedlog za promjenu predmeta i sredstva izvršenja, u roku od 15 dana od dana prijema poziva. Tek ukoliko tražitelj izvršenja ne postupi po pozivu suda, izvršenje će se obustaviti. 

· KADA SE IZVRŠENJE SMATRA DOVRŠENIM ?

Postupak izvršenja smatra se završenim pravosnažnošću odluke o odbacivanju ili odbijanju izvršnog prijedloga, provođenjem izvršne radnje kojom se izvršenje dovršava ili obustavom izvršenja.


POSEBNO O NAČINIMA IZVRŠENJA

Izvršni postupak se provodi na predmetima i sredstvima koji su obavezni dio svakog prijedloga za izvršenje i rješenja o izvršenju.

Izvršenje se može provoditi na sljedeće načine:

1. Izvršenje na nepokretnostima 

· ŠTA TO ZNAČI ?

Izvršenje na nepokretnostima provodi se zabilježbom izvršenja u zemljišnoj knjizi, utvrđivanjem vrijednosti nepokretnosti, prodajom nepokretnosti i namirenja tražitelja izvršenja iz iznosa dobivenog prodajom.
Predmet izvršenja može biti nekretnina koja je u cijelosti u vlasništvu izvršenika, ali predmet izvršenja može biti i suvlasnički dio izvršenika u određenoj nekretnini.

Za tražitelja: 
· Uz prijedlog ste dužni priložiti dokaz da je izvršenik vlasnik predložene nekretnine ( zemljišne knjige su javni registar koji je dostupan svim licima).

· Možete javno u medijima ili na drugi prikladan način objaviti zaključak suda kojim se zakazuje ročište za javnu prodaju nekretnine, kako bi se sa predmetom prodaje i danom održavanja prodaje upoznao širi krug lica koji mogu biti potencijalni kupci.
 
· Možete se prijaviti i učestvovati u nadmetanju kao kupac na ročištu za javnu prodaju, bez polaganja iznosa za osiguranje.
Za izvršenika:
· U roku od 3 dana od dana prijema rješenja o izvršenju možete predložiti da se izvršenje odredi na drugom predmetu izvršenja. Uz prijedlog ste dužni dostaviti dokaz o svom pravu na drugom predmetu izvršenja na osnovu kojeg je moguće odrediti izvršenje ( to može bit dokaz o računu otvorenom u banci koji je aktivan, dokaz o zaposlenju, dokaz o vlasništvu nad automobilom, drugim vozilima ili dokaz o vlasništvu na drugim pokretnim stvarima, dionicama, udjelima u d.o.o., a koje bi se mogle prodati radi namirenja tražitelja izvršenja).
· Ukoliko se bavite zemljoradnjom kao svojom djelatnošću od izvršenja je izuzeto poljoprivredno zemljište  u površini od 5.000 m2, ukoliko niste potpisali ugovor o hipoteci sa tražiteljem i kao zalog dali navedeno zemljište, ali o istome ste dužni obavijestiti sud u što skorijem roku i dostaviti dokaze kojima navedeno dokazujete.
· Na prvom ročištu za javnu prodaju nekretnina se ne može prodati ispod ½ procijenjene vrijednosti, na drugom ročištu za javnu prodaju nekretnina se ne može prodati ispod 1/3 procijenjene vrijednosti, dok na trećem ročištu za javnu prodaju zakon ne propisuje nikakva ograničenja u pogledu prodajne cijene.

· Postupak prodaje se odvija sve do konačne prodaje nepokretnosti, ali ako i na trećem ročištu prodaja bude bezuspješna postupak se obustavlja, međutim do ne sprječava tražitelja da ponovo pokrene postupak izvršenja na istoj nekretnini, koji postupak zatim teče iz početka.


2. Izvršenje na pokretnim stvarima

· ŠTA TO ZNAČI?

Izvršenje na pokretnim stvarima izvršenika provodi se popisom, njihovom zapljenom, procjenom i prodajom, te namirenjem tražitelja izvršenja iz iznosa dobivenog prodajom.

Izuzeci od izvršenja:
· Ne mogu biti predmet izvršenja: predmeti koji su neophodni za zadovoljenje svakodnevnih potreba, hrana i ogrjev za tri mjeseca,  medalje, ratne   i drugo ordenje i priznanja, vjenčani prsten, lična pisma, rukopisi, porodične fotografije, lične i porodične isprave i porodični portreti. Sva ova ograničenja se ne odnose na navedene predmete koje ste sami dali u zalog.

Za tražitelja izvršenja:

· Sud će održati najviše dva ročišta za javnu prodaju pokretnih stvari, a koja ste vi dužni predložiti.
· Možete javno u medijima ili na drugi prikladan način objaviti zaključak suda kojim se zakazuje ročište za javnu prodaju pokretne stvari, kako bi se sa predmetom prodaje i danom održavanja prodaje upoznao širi krug lica koji mogu biti potencijalni kupci 
· Možete se prijaviti i učestvovati u nadmetanju kao kupac na ročištu za javnu prodaju, bez polaganja iznosa za osiguranje.


Za izvršenika:
· O danu i vremenu dolaska sudskog izvršitelja na vašu adresu ćete biti obavješteni putem pošte.
· Sudski izvršitelj je dužan da Vam se predstavi i objasni u kojem svojstvu dolazi.
· Sudski izvršitelj će sačiniti zapisnik i na istome konstatovati koje stvari su popisane radi prodaje u izvršnom postupku, te ukoliko te stvari i dalje ostaju u Vašem posjedu do konačne prodaje, bit će te upozoreni da popisane stvari ne smijete prodati, sakriti ili uništiti jer u momentu sačinjavanja zapisnika tražitelj izvršenja stiče založno pravo nad popisanim stvarima.
· Zakon smatra da su bračni ili vanbračni drugovi suvlasnici u jednakim dijelovima svih pokretnih stvari koje se zateknu u vašoj kući, stanu, poslovnoj prostoriji ili drugoj nepokretnosti.

· na prvom ročištu za javnu prodaju pokretne stvari se ne mogu prodati za cijenu koja je ispod ½ procijenjene vrijednosti, na drugom ročištu za javnu prodaju pokretne stvari se mogu prodati bez ograničenja najniže cijene.
3. Izvršenje na novčanom potraživanju izvršenika

· ŠTA TO ZNAČI?

Tražitelj izvršenja može predložiti da se izvršenje provede zapljenom i prenosom novčanih sredstava izvršenika na račun tražitelja i to na način da se izvršenje provede na plaći  ili drugim primanjima izvršenika ( a koje provodi poslodavac po nalogu suda), na penziji/mirovini izvršenika ( koje provodi nadležna služba Zavoda PIO/MIO) ili prenosom novčanih sredstva na transakcijskom računu izvršemika ( a koje provodi banka kod koje izvršenik ima otvoren račun).

Izuzeci i ograničenja:
Izuzeta su od izvršenja primanja po osnovu zakonskog izdržavanja ( alimentacije) ukoliko se radi o potraživanjima iste vrste, te predmetom ne mogu biti potraživanja po osnovu poreza, taksi i doprinosa propisanih zakonom.
Ograničenja izvršenja:  Izvršenje na  plaći, nadoknadi umjesto plaće, nadoknadi za skraćeno radno vrijeme i nadoknadi zbog umanjenja plaće i penzije/mirovine, primanja po osnovu nadoknade zbog tjelesnog oštećenja( invalidnina), primanja po osnovu socijalne pomoći, nezaposlenosti, dječjeg doplatka, stipendije, nadoknada za rad osuđenika može se provesti do jedne polovine mjesečnog iznosa.
Ova ograničenja se primjenjuju samo ukoliko primanja izvršenika ne prelaze 1.000,00 KM mjesečno, a na dijelu koje prelazi 1.000,00 KM mjesečno izvršenje se može provesti do iznosa od 2/3 primanja.

Za tražitelje izvršenja:
· ukoliko predlažete da se izvršenje provede na plaći izvršenika dužni ste u prijedlogu navesti puni naziv i adresu poslodavca, dok vam bilo kakav dokaz o zaposlenju izvršenika nije potreban.
· Ukoliko predlažete da se izvršenje provede putem banke kod koje izvršenik ima otvoren račun dužni ste u prijedlogu navesti tačan broj bankovnog računa i tačan naziv i banke.
· Štedni ulog izvršenika kod Banke također može biti predmet izvršnog postupka.
· Banka odgovara za štetu prouzrokovanu tražitelju izvršenja ukoliko ne postupi u skladu sa Rješenjem o izvršenju i drugim sudskim nalozima.
Za izvršenike:
· ukoliko u toku izvršnog postupka zasnujete radni odnos kod drugog poslodavca to ne znači da ste se oslobodili obaveze, nego je Vaš bivši poslodavac dužan dostaviti Rješenje o izvršenju novom poslodavcu kako bi se izvršenje nastavilo do konačnog namirenja tražitelja.
· Činjenica da su Vaša primanja već opterećena administrativnim zabranama, kreditima ili drugim izvršenjima ne čini ovo izvršenje nedopuštenim, nego se samo isto ne može realizirati u datom trenutku, a što ne vodi obustavi postupka.
· Ukoliko se izvršenje provodi na računu koji imate otvoren u nekoj od banaka, sva sredstva koja se nalaze na tom računu mogu i biti će predmet izvršenja odnosno ista će bit prenesena na račun tražitelja izvršenja do visine potraživanja, bez ikakvih posebnih ograničenja izuzev visine potraživanja. 
· Ukoliko ste imali ugovor o štednom ulogu ili bilo kojem drugom depozitu isti se raskida po slili zakona danom izvršnosti rješenja o izvršenju bez obzira da li je štednja oročena ili ne.
· Administrativna zabrana koju ste dobrovoljno preuzeli radi ispunjenja nekog potraživanja ( npr. radi otplate kredita ili duga po kreditnoj kartici) nema uticaja na provođenje izvršenja na plaći radi namirenja potraživanja po osnovu zakonskog izdržavanja ( alimentacije) što znači da isplata alimentacije ima prednost nad svim drugim dobrovoljnim obustavama plaće.

Ostali načini izvršenja: 

1. Izvršenje na potraživanju da se predaju ili isporuče pokretne stvari ili da se preda nepokretnost;

2. Izvršenje na dionici i ostalim registriranim vrijednosnim papirima, te na članskom udjelu u pravnom licu;

3. Izvršenje radi isporuke i predaje pokretne stvari;

4. Izvršenje radi ispražnjenja i predaje nekretnine;

5. izvršenje radi ostvarenja potraživanja na radnju, trpljenje ili nečinjenje;

6. Izvršenje radi vraćanja zaposlenog na rad odnosno u službu;

7. Izvršenje diobom stvari;

8. Ostvarenje potraživanja na davanje izjave volje i upisivanje  javne registre;

